
1. Uvod
Kanton Sarajevo, kao administrativno, političko i ekonomsko središte Bosne i Hercegovine, 

privlači brojne poduzetnike i investitore koji upravo ovdje vide potencijal za razvoj poslovanja. 
Ipak, uprkos bogatstvu resursa i poslovnih mogućnosti, Kanton Sarajevo se suočava s izazovom 
složenog i fragmentiranog procesa registracije firmi, što otežava pokretanje biznisa, posebno za 
mlade preduzetnike. Osnivanje One-Stop Shopa za registraciju firmi na kantonalnom nivou moglo bi 
transformisati poslovni ambijent, pojednostaviti administrativne procedure i podstaći rast lokalne 
ekonomije.

Registracija poslovnih subjekata u Bosni i Hercegovini regulisana je različitim nivoima vlasti, što 
stvara dodatne prepreke za realizaciju ovog projekta zbog podijeljenih nadležnosti. U okviru ove 
javne politike, predlaže se također da Kanton Sarajevo preuzme koordinaciju s drugim nivoima vlasti 
i izdavanje relevantne dokumentacije u ime podnosioca zahtjeva, za one dijelove gdje Kanton nema 
direktnu nadležnost, čime bi se ubrzao i pojednostavio cjelokupan proces registracije.

1.1.Definicija koncepta One-Stop Shopa i njegovo funkcionisanje

Na osnovu dokumenata o razvoju Kantona Sarajevo i viziji digitalne uprave, ključno je fokusirati se 
na nekoliko značajnih odrednica za uspostavu ”One-Stop Shopa” za registraciju firmi i digitalizaciju 
javne uprave.

Uvođenje One-Stop Shopa kao centra za registraciju firmi i dalji razvoj e-uprave oslanjaju se na 
savremene tehnologije, digitalne platforme i holistički pristup javnoj administraciji koji se bazira na 
potrebama korisnika.

One-Stop Shop predstavlja centralizirani administrativni sistem koji bi korisnicima omogućavao 
da sve potrebne korake za registraciju firme obave na jednom mjestu. Umjesto da obilaze različite 
institucije, poduzetnici bi u ovom sistemu imali pristup svim potrebnim uslugama i dokumentima na 
jednom fizičkom ili digitalnom mjestu. Ovaj pristup drastično smanjuje administrativne barijere, čini 
proces jednostavnijim i pristupačnijim te omogućava brže pokretanje poslovanja.

Sistem funkcioniše tako što integriše rad različitih državnih i lokalnih institucija koje su uključene 
u proces registracije firme, poput poreznih uprava, sudova i statističkih zavoda. Kroz jedinstvenu 
tačku pristupa, korisnici mogu podnijeti zahtjeve, dostaviti potrebnu dokumentaciju i dobiti sve 
relevantne potvrde i dozvole, bez potrebe za dodatnim interakcijama s drugim organima uprave. To 
ne samo da smanjuje vrijeme potrebno za registraciju, već i značajno smanjuje troškove koji obično 
nastaju zbog višestrukih odlazaka, papirologije i mogućih grešaka u procesu.

Jedna od ključnih prednosti ovog sistema je digitalizacija. Mnoge zemlje koje su implementirale One-
Stop Shop modele omogućile su elektronsko podnošenje zahtjeva i praćenje statusa u realnom vremenu. 
Korištenjem ovakvih rješenja, poduzetnici ne moraju trošiti vrijeme na fizičke posjete, dok institucije 
postaju efikasnije u obradi zahtjeva. Primjera radi, digitalni sistemi omogućavaju automatsku verifikaciju 
podataka i olakšavaju razmjenu informacija između različitih administrativnih tijela, čime se dodatno 
ubrzava cjelokupan proces.

Za poduzetnike, naročito one mlade koji se prvi put susreću s birokratskim procedurama, koncept 
One-Stop Shopa donosi sigurnost i uštede koje su ključne za brzi početak poslovanja. Ovaj sistem stvara 
povoljnije poslovno okruženje i omogućava administraciji da se fokusira na pružanje kvalitetnijih usluga, 
umjesto na rješavanje višestrukih i nepovezanih zahtjeva. Dugoročno, One-Stop Shop potiče razvoj lokalne 
ekonomije i pozicionira regiju kao atraktivno mjesto za investicije i poduzetništvo.

1.2.Primjeri dobre prakse iz drugih zemalja

One-Stop Shop modeli uspješno su implementirani u različitim dijelovima svijeta, a primjeri iz regiona i 
šire pružaju vrijedne lekcije za razumijevanje koristi i potencijalnih izazova ovog sistema. Hrvatska je uvela 
START sistem, ”koji omogućava potpuno elektronsku registraciju preduzeća. Kroz ovaj sistem, poduzetnici 
mogu obaviti sve potrebne korake za registraciju firme online, bez potrebe za fizičkim prisustvom. Ovaj pristup 
smanjuje vrijeme i troškove registracije, čineći proces efikasnijim”.1 Sličan sistem implementiran je i u Srbiji, 
gdje jedinstvena tačka za pristup registraciji firmi ubrzava proces i smanjuje birokratske prepreke, čime 
se dodatno olakšava poslovanje u zemlji.

Primjeri izvan regiona, poput Estonije i Singapura, pokazuju kako digitalizacija može biti ključni 
faktor u uspjehu One-Stop Shop sistema. Estonija je globalni lider u e-upravi, ”a njihov sistem omogućava 
poduzetnicima da firmu registruju u roku od nekoliko minuta, koristeći digitalne potpise i potpuno integrisane 
baze podataka”.2 Slično tome, Singapur je implementirao veoma funkcionalan One-Stop Shop sistem 
koji omogućava ne samo registraciju firmi, već i pristup drugim poslovnim uslugama, poput otvaranja 
bankovnih računa i prijavljivanja za porezne obaveze, sve kroz jednu digitalnu platformu.

Ključne funkcionalnosti ovih sistema oslanjaju se na interoperabilnost, digitalne potpise i integraciju sa 
postojećim bazama podataka. Interoperabilnost omogućava različitim institucijama da dijele informacije u 
realnom vremenu, čime se izbjegava nepotrebno dupliciranje podataka i ubrzava obrada zahtjeva. Digitalni 
potpisi dodatno olakšavaju proceduru, omogućavajući korisnicima da bez fizičkog prisustva podnesu 
zahtjeve i potvrde svoj identitet na siguran način. Integracija sa postojećim bazama podataka osigurava 
da su svi podaci dostupni na jednom mjestu, što smanjuje mogućnost grešaka i olakšava upravljanje 
informacijama.

Međutim, izazovi u implementaciji ovakvih sistema uključuju prilagođavanje zakonskog okvira, 
osiguravanje visokih standarda zaštite podataka i obuku osoblja. Iskustva zemalja poput Hrvatske i 
Singapura pokazuju da je ključno uključiti sve relevantne institucije i osigurati snažnu političku podršku za 

1  E-građani, START – elektroničko pokretanje poslovanja, maj 2020. godina, URL https://gov.hr/en/start-one-stop-shop-for-entrepreneurs-45/44
2  Off.shore.net, Formiranje kompanije sa e-residency statusom u Estoniji, URL https://off-shore.net/srpski_offshore/estonija-registracija-off-
shore-kompanije/

uspješnu realizaciju. Istovremeno, potrebne su značajne investicije u infrastrukturu i edukaciju kako bi se 
postigla održivost i dugoročna korist od sistema.

Primjenom ovih iskustava i prilagođavanjem funkcionalnosti potrebama Kantona Sarajevo, moguće je 
stvoriti efikasan i moderan sistem koji će značajno olakšati registraciju firmi i podstaći ekonomski rast.

2. Analiza trenutnog stanja u Kantonu Sarajevo 
u pogledu registracije firmi

Trenutno, proces registracije firmi u Kantonu Sarajevo zahtijeva interakciju sa različitim administrativnim 
organima, uključujući općinske, kantonalne, federalne i državne institucije. Ova složenost često rezultira 
dužim rokovima za registraciju i dodatnim troškovima za poduzetnike. Nedostatak centralizovanog 
servisa posebno pogađa mlade poduzetnike koji nemaju dovoljno resursa ili iskustva da se snalaze kroz 
komplikovane procedure.

Upravo ove administrativne prepreke i složenost procesa registracije demotivišu mlade ljude, koji 
su puni kreativnih ideja i želje za poduzetništvom i samim tim, odgađaju realizaciju svojih poslovnih 
inicijativa. Omogućavanjem jednostavnijeg i bržeg procesa registracije, ovaj jedinstveni sistem bi 
posebno osnažio mlade preduzetnike, pružajući im podršku potrebnu za lakše i brže pokretanje biznisa. 
Time bi se dodatno podstakao razvoj inovacija, stvorile nove prilike za zapošljavanje i doprinijelo jačanju 
lokalne ekonomije.

Na osnovu izvještaja  Business Ready 20243, Bosna i Hercegovina se nalazi u srednjem segmentu 
ocjena za razne aspekte poslovnog okruženja u poređenju sa zemljama regiona. U okviru tri glavna 
stupa – regulatorni okvir, javne usluge, i operativna efikasnost – Bosna i Hercegovina postiže prosječne 
rezultate, sa nekim izazovima posebno u segmentu javnih usluga, gdje je potrebna veća digitalizacija i 
interoperabilnost među institucijama.

U kontekstu zemalja regiona, dok neke zemlje poput Hrvatske i Srbije ostvaruju bolje rezultate u 
određenim aspektima poslovnog okruženja, Bosna i Hercegovina se ističe potrebom za unapređenjem 
javnih usluga i regulatorne podrške. Analiza pokazuje da je javni sektor u BiH slabiji u odnosu na druge 
zemlje u pogledu transparentnosti i dostupnosti digitalnih usluga, što ističe potrebu za unapređenjem i 
pojednostavljenjem administrativnih procedura. 

Također, analizom dostupnih podataka o procesu registracije firmi u Bosni i Hercegovini, s posebnim 
fokusom na Kanton Sarajevo, uočava se da trenutni postupak zahtijeva značajno vrijeme i finansijska 
sredstva. Prema posljednjem sveobuhvatnom izvještaju Svjetske banke Doing Business4, osnivanje firme 

3  World Bank Group (Svjetska banka), Business Ready Report 2024, oktobar 2024. godine, URL https://openknowledge.worldbank.org/server/api/
core/bitstreams/08942fab-9080-4f37-b7be-ef61c9f9aed9/content
4  World Bank Group, Svjetska banka, Economy Profile of Bosnia and Herzegovina, Doing Business 2020, oktobar 2019. godine, URL https://archive.
doingbusiness.org/content/dam/doingBusiness/country/b/bosnia-and-herzegovina/BIH.pdf

u BiH uključuje 13 procedura i traje prosječno 81 dan. Troškovi variraju, ali ukupni iznos može doseći i 
do 2.000 KM, uključujući notarske usluge, sudske takse, izradu pečata i druge administrativne troškove.

Prema navedenom izvještaju Bosna i Hercegovina se suočava sa značajnim izazovima prilikom 
pokretanja poslovanja. U kategoriji Starting a Business, naša zemlja je bila rangirana na 184. mjestu od 
190 ekonomija, s ocjenom od 60,0 na skali od 0 do 100. 

Ovi pokazatelji ukazuju na složen i dugotrajan proces registracije firmi, što može obeshrabriti 
preduzetnike i negativno uticati na poslovno okruženje. U poređenju s prosjekom zemalja Evrope i 
Centralne Azije, gdje je prosječno potrebno 5,2 procedure, 11,9 dana i trošak iznosi 4,0% BND po glavi 
stanovnika, Bosna i Hercegovina zaostaje u olakšavanju pokretanja poslovanja.

Izvor: Economy Profile of Bosnia and Herzegovina, Svjetska banka

Ovi pokazatelji ukazuju na složen i dugotrajan proces registracije firmi, što može obeshrabriti 
preduzetnike i negativno uticati na poslovno okruženje. U poređenju s prosjekom zemalja Evrope i 
Centralne Azije, gdje je prosječno potrebno 5,2 procedure, 11,9 dana i trošak iznosi 4,0% BND po glavi 
stanovnika, Bosna i Hercegovina zaostaje u olakšavanju pokretanja poslovanja.

Implementacija One-Stop Shop sistema značajno bi smanjila vrijeme i troškove registracije. Očekuje 
se da bi se broj procedura smanjio, a ukupno trajanje procesa skratilo na nekoliko dana. Troškovi bi 
također bili niži zbog smanjenja administrativnih naknada i pojednostavljenja procedura, a krajnji rezultat 
uključuje i povećanje atraktivnosti Kantona Sarajevo za nove poduzetnike. Ovaj krajnji cilj je direktno 
povezan i sa ostvarivanjem jednog od strateških ciljeva Kantona Sarajevo iz Izvještaja o razvoju za 2023. 
godinu5, a to je unapređenje konkurentnosti privrede i povećanja zaposlenosti.

5  Zavod za planiranje razvoja Kantona Sarajevo, Izvještaj o razvoju Kantona Sarajevo za 2023. godinu, septembar 2024, godine, URL https://mp.ks.
gov.ba/sites/mp.ks.gov.ba/files/2024-09/kaip_investors_guide.pdf

Izvor: Izvještaj o razvoju Kantona Sarajevo za 2023. godinu, ZPR KS 

Bitno je istaći da i  Strategija razvoja Kantona Sarajevo 2021-20276  ističe potrebu za unapređenjem 
konkurentnosti privrede, digitalizacijom ekonomije, i efikasnošću javne administracije​. Osnivanje One-
Stop Shopa direktno se povezuje s ciljevima unapređenja poslovnog ambijenta i poboljšanja usluga za 
preduzetnike. Ovo rješenje bi omogućilo bržu registraciju firmi, smanjenje birokratskih procedura i 
povećalo dostupnost servisa.

Također,  Vizija digitalne uprave Kantona Sarajevo7  ukazuje na važnost uspostavljanja digitalnih 
platformi koje omogućavaju brzu razmjenu informacija između institucija, olakšavajući pružanje e-usluga 
građanima i poslovnim subjektima​. Postoji inicijativa za implementaciju interoperabilnih sistema koji 
omogućavaju komunikaciju između različitih organa uprave. Time se podržava koncept upravo One-Stop 
Shopa, koji korisnicima pruža mogućnost obavljanja svih potrebnih administrativnih poslova na jednom 
mjestu.

Zaista su nužne izmjene zakonskog okvira kako bi se osigurala potpuna podrška digitalnim procesima. 
To uključuje prilagodbu postojećih zakona (o upravnom postupku i propisa o zaštiti podataka) kako bi 
se omogućilo prikupljanje, obrada i razmjena podataka elektronskim putem, uz očuvanje privatnosti 
korisnika.

6  Zavod za planiranje razvoja Kantona Sarajevo, Strategija razvoja Kantona Sarajevo 2021-2027 – Strateška platforma, decembar 2020. godine, URL 
https://zpr.ks.gov.ba/sites/zpr.ks.gov.ba/files/strategija_razvoja_ks_2021-2027._strateska_platforma_finalna_verzija.pdf
7  Vlada Kantona Sarajevo, UNDP, GDI, Vizija sistema e-uprave u Kantonu Sarajevo – digitalna uprava 2.0, april 2021. godine, URL https://zis.ks.gov.
ba/sites/zis.ks.gov.ba/files/pdf-upload/Vizija_digitalne_uprave-KS.pdf

3. Analiza mogućih pristupa rješavanju problema

3.1. Osnivanje centralnog administrativnog centra za registraciju firmi

Osnivanje centralnog administrativnog centra za registraciju firmi u Kantonu Sarajevo zahtijeva 
detaljnu analizu i planiranje kako bi se osigurala njegova funkcionalnost i usklađenost sa postojećim 
zakonskim okvirom. Prvi korak podrazumijeva identifikaciju adekvatnog prostora unutar glavne zgrade 
(Vlade i Skupštine Kantona Sarajevo) ili objekata koji su u bliskoj povezanosti s kantonalnom upravom. 
Ovaj prostor bi naravno morao biti opremljen modernom infrastrukturom koja uključuje prijemne pultove 
za korisnike, prostorije za savjetovanje, konferencijske sobe za sastanke i napredni IT sistem koji 
omogućava brzo i sigurno upravljanje dokumentacijom. 

Za opremanje prostora potrebno je predvidjeti troškove nabavke namještaja, tehničke opreme 
(računari, printeri, skeneri) te instalaciju mrežne infrastrukture. Kad je riječ o ljudskim resursima, centar 
zahtijeva regrutaciju stručnog osoblja s iskustvom u upravljanju poslovnim procedurama i poznavanjem 
pravnih aspekata registracije firmi. Plan obuke za osoblje treba uključiti rad sa savremenim digitalnim 
alatima, upravljanje dokumentacijom, zaštitu podataka i efikasnu komunikaciju s korisnicima. Troškovi 
obuke i regrutacije moraju biti jasno definirani u budžetu.

Postojeći zakonski okviri u Bosni i Hercegovini, uključujući kantonalne propise o administrativnim 
uslugama i poslovanju, trenutno propisuju različite korake za registraciju firmi koji se odvijaju kroz više 
institucija. Da bi centralni centar bio funkcionalan, neophodno je integrisati te procese i osigurati pravnu 
osnovu za centralizaciju usluga. To uključuje izmjene Zakona o upravnom postupku Kantona Sarajevo, 
kojim bi se omogućila digitalizacija postupaka i pojednostavljenje procedura, usklađivanje sa Zakonom o 
zaštiti ličnih podataka, kojim bi se definirali standardi zaštite privatnosti u kontekstu digitalnih platformi, 
prilagodbu propisa na državnom nivou kako bi se omogućila interoperabilnost između različitih institucija 
i njihova integracija u jedan sistem, te izradu novih pravilnika koji detaljno uređuju rad centralnog 
administrativnog centra i korištenje digitalnih potpisa i verifikacija.

Uvođenje centralnog administrativnog centra za registraciju firmi omogućilo bi bržu i transparentniju 
interakciju između preduzetnika i administracije. Integracija svih usluga na jednom mjestu smanjila bi 
fragmentaciju trenutnih procedura i povećala efikasnost, što bi privuklo nove investicije i unaprijedilo 
poslovno okruženje u Kantonu Sarajevo. Kroz detaljno planiranje, osiguranje potrebnih resursa i zakonske 
prilagodbe, Kanton Sarajevo bi mogao postati primjer efikasne i moderne administracije.

3.2 .Implementacija digitalnog sistema za online registraciju

Za razvoj i testiranje softverskog rješenja u Kantonu Sarajevo predviđeno je korištenje inovativnog 
softvera koji bi omogućio korisnicima da predaju potrebne dokumente, popunjavaju obrasce i prate status 
svojih prijava putem online platforme. Ovo rješenje bi pružalo visok nivo dostupnosti i transparentnosti, 
olakšavajući korisnicima interakciju sa sistemom i smanjujući potrebu za fizičkim dolaskom. Ključni 
tehnički zahtjevi uključuju sigurnost podataka putem višestruke autentifikacije i snažne enkripcije, dok 

bi integracija različitih baza podataka osigurala interoperabilnost i nesmetan protok informacija. Razvoj 
platforme zahtijeva intuitivan i prilagodljiv korisnički interfejs kako bi se osiguralo da sistem mogu 
koristiti preduzetnici različitih nivoa digitalne pismenosti.

Postojeći zakonski okvir, kao što je Zakon o upravnom postupku Kantona Sarajevo, trenutno ne 
predviđa mogućnost digitalne predaje dokumenata i online praćenja statusa prijava. Uvođenje ovakvog 
sistema zahtijeva izmjene ovog zakona kako bi se omogućilo korištenje elektronskih dokumenata i 
digitalnih potpisa, osiguravajući pravnu validnost online procesa i izjednačavanje njegove težine s 
tradicionalnim papirnim postupcima. Neophodne su i dopune Zakona o zaštiti ličnih podataka koje bi 
uključivale specifične odredbe za sigurnost u kontekstu digitalnih platformi, s naglaskom na višestruku 
autentifikaciju, enkripciju i redovnu reviziju sigurnosnih protokola.

Implementacija ovakvog sistema podrazumijeva i ažuriranje tehničkih standarda kako bi se osigurala 
kompatibilnost između različitih baza podataka i servisa unutar kantonalne administracije. To omogućava 
transparentno praćenje statusa prijava, povećava efikasnost administrativnih procesa i smanjuje rizik 
od grešaka. Prilika za modernizaciju administrativnih usluga u Kantonu Sarajevo leži u koordinaciji IT 
sektora, pravnih stručnjaka i administrativnih tijela kako bi se osigurali visoki sigurnosni standardi i 
funkcionalnost platforme.

Digitalni sistem za online registraciju optimizira proces registracije firmi, skraćuje trajanje postupka 
i smanjuje troškove, omogućavajući preduzetnicima brži i jednostavniji pristup administrativnim 
uslugama. Ovakav sistem značajno pojednostavljuje administrativne procedure i doprinosi ekonomskom 
rastu, s posebnim fokusom na podršku mladim poduzetnicima i malim biznisima.

3.3. Hibridni model: Kombinacija fizičkog centra i online platforme

Hibridni model kombinuje prednosti centralnog administrativnog centra i digitalnog sistema, pružajući 
maksimalnu pristupačnost korisnicima. Ovaj pristup omogućava korisnicima da biraju između fizičkog 
dolaska u administrativni centar ili korištenja online platforme za podnošenje dokumenata i praćenje 
statusa prijava. Time se osigurava da svi korisnici, bez obzira na digitalnu pismenost ili pristup internetu, 
mogu koristiti sistem.

Kanton Sarajevo ima ključnu ulogu u ovom modelu, jer bi procesi koji su u njegovoj nadležnosti trebali 
biti centralizovani i pojednostavljeni u okviru ovog centra. To uključuje registraciju firmi, izdavanje 
kantonalnih dozvola i rješavanje administrativnih zahtjeva koji su trenutno fragmentirani među različitim 
institucijama. Jasno definisanje nadležnosti omogućilo bi da korisnici na jednom mjestu završe sve što 
pripada Kantonu, dok bi procedure koje zahtijevaju uključenje općina, Federacije ili države bile jasno 
usmjerene prema odgovarajućim institucijama, s preciznim smjernicama za korisnike.

Predlaže se i saradnja sa općinama unutar Kantona Sarajevo kako bi se dodatno pojednostavili procesi. 
Integracijom općinskih usluga, kao što su prijave za lokalne dozvole, registracija objekata ili izdavanje 
urbanističkih saglasnosti, omogućilo bi se korisnicima da većinu administrativnih procedura završe na 
jednom mjestu. Ovo bi značajno smanjilo fragmentaciju i poboljšalo efikasnost.

Za uspješnu implementaciju hibridnog modela potrebno je modernizovati zakonski okvir. Ključne 
izmjene uključuju prilagođavanje zakona na kantonalnom nivou, npr. Zakona o upravnom postupku, 
Zakona o komunalnim djelatnostima kao i donošenje podzakonskih akata – pravilnika koji bi dalje i mnogo 
detaljnije regulisali ovo pitanje. Cilj ovih izmjena je osiguranje pravne validnosti dokumenata podnesenih 
online i u fizičkom centru, kao i omogućavanje interoperabilnosti između različitih nivoa vlasti. Tehnička 
infrastruktura koja omogućava povezivanje digitalnog i fizičkog sistema mora biti pouzdana i usklađena 
s visokim standardima zaštite podataka.

Hibridni model omogućava postepenu tranziciju prema potpunoj digitalizaciji uz očuvanje inkluzivnosti 
za sve korisnike. Uz saradnju s općinama i koordinaciju sa višim nivoima vlasti, ovaj centar može postati 
osnova za daljnje unapređenje administrativnih usluga, olakšavajući poslovanje i jačajući privredno 
okruženje u Kantonu Sarajevo.

3.4. Preporuka optimalnog modela

Na osnovu prethodne analize, hibridni model se za početnu fazu ističe kao najbolje rješenje za Kanton 
Sarajevo, koji bi naravno vremenom prerastao u digitalnu platformu online registracije. Ovaj model 
omogućava postizanje ravnoteže između tehnološke modernizacije i dostupnosti za sve korisnike, 
istovremeno smanjujući fragmentaciju postojećih procedura. Implementacija hibridnog modela potaknula 
bi razvoj privrede i poboljšala poslovnu klimu u Kantonu Sarajevo.

Na osnovu analize, hibridni model koji kombinuje fizički centar i digitalnu platformu predstavlja 
najoptimalnije rješenje za društveno-političke i ekonomske okolnosti Kantona Sarajevo. Ovaj model 
omogućava inkluzivnost pružajući opcije za korisnike koji nemaju pristup internetu ili preferiraju lični 
kontakt, dok istovremeno promoviše digitalizaciju javne uprave. Kroz ovaj pristup, Kanton Sarajevo 
bi mogao balansirati između modernizacije i pristupačnosti, smanjujući administrativne barijere i 
povećavajući povjerenje građana u institucije. Hibridni model također podržava održivi razvoj privrede, 
olakšavajući proces registracije firmi i potičući ulaganja.

3.5. Analiza propisa

Za uspješnu implementaciju centralizovanog sistema za registraciju firmi u Kantonu Sarajevo, 
potrebno je prvenstveno usmjeriti pažnju na zakonske i podzakonske akte koji su u nadležnosti Kantona 
Sarajevo. Ove izmjene i prilagodbe omogućit će pravnu osnovu za digitalizaciju procedura, unaprijediti 
sigurnosne standarde i osigurati interoperabilnost sistema među institucijama. Fokus treba biti na 
konkretizaciji mjera koje će Kanton Sarajevo sprovesti kako bi pojednostavio administrativne procese, 
smanjio troškove i omogućio veću efikasnost.

Ostali zakoni koji su na višim nivoima vlasti, poput Zakona o zaštiti ličnih podataka BiH i Zakona o 
registraciji poslovnih subjekata FBiH, zahtijevaju saradnju sa odgovarajućim institucijama kako bi se 
omogućilo usklađivanje sa inicijativama na nivou Kantona Sarajevo. Kanton bi trebao inicirati dijalog sa 
nadležnim institucijama na federalnom i državnom nivou kako bi osigurao integraciju i interoperabilnost 
sistema.

Kroz ove promjene, uz poseban fokus na javna komunalna preduzeća, Kanton Sarajevo bi značajno 
pojednostavio proces registracije firmi, smanjio administrativne prepreke i omogućio transparentnost u 
radu svih uključenih institucija.

3.6. Standardi sigurnosti i privatnosti

Sigurnost digitalnog sistema i zaštita podataka korisnika zahtijevaju primjenu višestruke autentifikacije 
kako bi se minimizirao rizik od neovlaštenog pristupa, dok bi se svi podaci šifrirali tokom prijenosa i 
pohrane koristeći savremene protokole. 

Periodične sigurnosne provjere, uključujući penetracijske testove i revizije koda, osigurale bi 
pravovremeno otkrivanje i rješavanje potencijalnih ranjivosti sistema. Uz to, uvođenje automatizovanih 
sigurnosnih kopija omogućilo bi oporavak podataka u slučaju kibernetičkih napada ili tehničkih kvarova.

3.7.Uticaj na privredu

Uspostavljanje One-Stop Shop sistema kroz kombinaciju fizičkog centra i digitalne platforme značajno 
bi doprinijelo razvoju privrede u Kantonu Sarajevo. Centralizacija administrativnih procedura smanjila bi 
troškove poslovanja, uključujući one vezane za papirologiju, prijevoz i vrijeme potrebno za registraciju 
firmi. 

Olakšani procesi podstiču poduzetnike na razvoj inovacija, dok jednostavan i brz pristup registraciji 
omogućava povećanje broja novih firmi, posebno među mladim poduzetnicima. Transparentnost i 
efikasnost sistema dodatno bi ojačale poziciju Kantona Sarajevo kao atraktivne destinacije za strane 
investicije. 

Očekivani porast registracija firmi i ekonomskih aktivnosti rezultirao bi većim budžetskim prihodima, 
koji bi se mogli reinvestirati u infrastrukturne projekte i programe podrške poduzetništvu. Ovaj model ne 
samo da olakšava poslovanje već i doprinosi širem ekonomskom rastu i razvoju.

Pregled potrebnih izmjena ključnih zakona kojima bi se riješila problematika nepostojanja 
(digitalnog) centraliziranog sistema

Zakon Predložena izmjena

Zakon o upravnom postupku KS
Uvesti odredbe koje omogućavaju korištenje 
digitalnih dokumenata, elektronskih potpisa i 
online prijava.

Podzakonski akti KS
Donijeti pravilnike koji regulišu rad javnih 
komunalnih preduzeća u vezi s troškovima i 
obavezama za firme.

Zakon o komunalnim djelatnostima KS
Precizirati ulogu javnih komunalnih 
preduzeća u procesu registracije, uključujući 
elektronsku komunikaciju.

4. Zaključak

Na osnovu detaljne analize, preporučuje se uspostava hibridnog modela koji kombinuje fizički centar 
za registraciju firmi i digitalnu platformu. Ovaj model pruža optimalnu ravnotežu između modernizacije 
javne uprave i inkluzivnosti, omogućavajući poduzetnicima da biraju između ličnog dolaska u 
administrativni centar i korištenja online sistema. Hibridni pristup odgovara društveno-političkim i 
ekonomskim okolnostima Kantona Sarajevo, jer zadovoljava potrebe različitih korisničkih grupa, smanjuje 
administrativne barijere i podstiče razvoj lokalne privrede. Dodatno, ovaj model omogućava postepenu 
tranziciju prema potpunoj digitalizaciji, uz očuvanje dostupnosti usluga svima.

Nosilac aktivnosti u ovom procesu trebalo bi biti  Ministarstvo privrede Kantona Sarajevo, koje bi 
imalo ključnu ulogu u koordinaciji i implementaciji svih faza projekta. Ministarstvo privrede, u saradnji s 
Ministarstvom pravde i uprave, preuzima odgovornost za prilagođavanje zakonodavnog okvira, uspostavu 
tehničke infrastrukture i nadzor nad funkcionisanjem sistema. Također, neophodna je saradnja sa drugim 
relevantnim institucijama, poput Ministarstva finansija za fiskalne aspekte projekta i općina u okviru 
Kantona Sarajevo za lokalne administrativne procese.

Uvođenje hibridnog modela značajno bi unaprijedilo poslovno okruženje kroz smanjenje troškova 
registracije firmi, povećanje transparentnosti administrativnih procedura i privlačenje stranih investicija. 
Posebnu korist donosi mladim poduzetnicima, omogućavajući im lakši ulazak na tržište i poticanje 
inovacija. Time bi Kanton Sarajevo postao primjer efikasne administracije i podrške ekonomskom razvoju.

Realizacija projekta zahtijeva sveobuhvatan pristup koji uključuje detaljno planiranje, optimizaciju 
resursa i saradnju sa ključnim akterima. Adaptacija prostora za fizički centar, razvoj digitalnih rješenja, 
obuka i zapošljavanje kompetentnog osoblja, te promocija projekta čine ključne korake ka uspostavi 
efikasnog sistema registracije firmi. Kontinuirano praćenje rezultata i prilagođavanje procedura 
osiguravaju održivost projekta i pružaju kvalitetnu uslugu svim korisnicima. Ovi koraci ne samo da 
olakšavaju poslovne aktivnosti, već doprinose stabilnijem i privlačnijem poslovnom okruženju u Kantonu 
Sarajevo.

Implementacija One-Stop Shopa za registraciju firmi u Kantonu Sarajevo predstavlja strateški korak 
ka unapređenju poslovne klime i modernizaciji javne uprave. Kroz centralizaciju administrativnih usluga, 
digitalizaciju procesa i integraciju različitih sektora, projekt doprinosi bržem, lakšem i transparentnijem 
pokretanju biznisa. 

Ova inicijativa ne samo da omogućava svim poduzetnicima, od početnika do iskusnih investitora, da 
lakše pokrenu poslovanje, već i dugoročno podržava ekonomski rast i razvoj. Kantonalna administracija, 
kroz ovaj model, uspostavlja efikasniji servis koji doprinosi izgradnji stabilne i konkurentne ekonomije, 
čineći Kanton Sarajevo atraktivnim za buduće investicije.

Prvi korak u implementaciji sistema podrazumijeva usklađivanje postojećih zakona i propisa kako bi 
se omogućila puna funkcionalnost hibridnog modela. Ključni zakoni koji trebaju izmjene uključuju Zakon 

o upravnom postupku KS, Zakon o zaštiti ličnih podataka i usvajanje Zakona o elektronskom upravljanju 
na nivou KS. Osim zakonodavnih izmjena, potrebno je izraditi tehničke standarde za interoperabilnost 
između digitalnog i fizičkog sistema te osigurati obuku osoblja za rad s novim tehnologijama.

Nakon prilagođavanja zakonskog okvira, preporučuje se pokretanje pilot-projekta u okviru jednog 
administrativnog ureda Kantona Sarajevo. Ciljevi pilot-projekta uključuju testiranje tehničkih rješenja, 
procjenu interoperabilnosti između fizičkog i digitalnog sistema te prikupljanje povratnih informacija od 
korisnika. U ovoj fazi, fokus treba biti na identifikaciji eventualnih problema i njihovom otklanjanju prije 
šire implementacije.

Paralelno s pilot-projektom, potrebno je organizovati edukativne programe za osoblje koje će raditi u 
okviru novog sistema, kao i informativne kampanje za preduzetnike. Cilj edukacije je osigurati efikasno 
korištenje sistema od strane administrativnog osoblja, dok informativne kampanje trebaju povećati 
svijest građana i poduzetnika o dostupnim uslugama.

Nakon uspješnog završetka pilot-projekta, sistem se treba proširiti na sve administrativne jedinice 
Kantona Sarajevo. Puna implementacija podrazumijeva uspostavu centralnog fizičkog centra u 
glavnoj administrativnoj zgradi, aktivaciju digitalne platforme s integracijom svih potrebnih servisa, te 
kontinuiranu tehničku podršku i unapređenje sistema na osnovu korisničkih povratnih informacija.

Nakon što sistem postane potpuno operativan, potrebno je uvesti mehanizme za praćenje njegovog 
funkcionisanja. Redovne evaluacije omogućit će identifikaciju prostora za poboljšanje, osiguravajući 
da sistem ostane efikasan i prilagođen potrebama korisnika. Monitoring bi trebao obuhvatiti analizu 
korisničkog zadovoljstva, sigurnosnih standarda i ekonomskih efekata implementacije sistema. 
Ovaj fazni pristup omogućava postepeno i sigurno uvođenje hibridnog modela, minimizirajući rizike i 
maksimizirajući koristi za privredu i građane Kantona Sarajevo. 

